
Kirish. Oila oʻz davrining irsiy xususiyatiga ega noyob kichik jamiyatidir. Bilamizki, davr 

oila birligida shaxslararo munosabatlar darajasida namoyon boʻladi. Bir tomondan, zoʻravonlik, 

tajovuzkorlik, shafqatsizlik, ikkinchi tomondan, rahm-shafqat, mehr-oqibat, samimiylik kabilar 

qadim zamonlardan to hozirgi kungacha boʻlgan har qanday davrning shaxslararo oilaviy 

munosabatlariga xos sanaladi. Darhaqiqat, har qanday jamiyatning poydevori oilalar 

yigʻindisiga asoslanadi. 

Oilaviy zoʻravonlik muammosini koʻp tomonlama tadqiq qilishning ilmiy vositasi tizimli 

yondashuv hisoblanadi. Bu bizga turli mamlakatlar va xalqlarning turli mintaqalarida oilaviy 

zoʻravonlikka davlat taʼsirini har tomonlama koʻrib chiqish imkonini beradi.  

Ijtimoiy munosabatlar tizimining boshlangʻich elementi sifatida oilaning kelib chiqishi 

nazariyasi qadimgi faylasuflar Aflotun, Aristotel, Gerodot qarashlaridan kelib chiqadi. Bu ilmiy 

yoʻnalishning yanada rivojlanishi Gʻarb etnologlari va antropologlari E.Tilor, E.Freyzer, L.Levi-

Bryul, K.Levi-Strous, B.Malinovskiy, Z.Lev-Starovichlarning asarlarida davom ettirilgan. Oila 

muammolarini psixologik va psixoanalitik jihatdan oʻrganib chiqqanlar Z. Freyd, K.G. Jung, 

E. Fromm, E. Bern, D. Hillman, R.V. Emerson kabilar hisoblanadi. Oila va nikoh munosabatlari 

haqidagi qarashlarning rivojlanishiga rus sotsiologlar, faylasuflar, demograflar: V. Solovyov, 

M. Kovalevskiy, I. Kucharjevskiy, P. Sorokin, A. G. Xarchev, S.I. Golod, M.S. Matskovskiy, 

A.I. Antonovlar sanaladi. 

Adabiyotlar tahlili va metodologiya. Koʻpgina tadqiqotlar patriarxal oilaning 

tarbiyaviy vazifasining yuqori muvaffaqiyatini qayd etgan. Buni rus olimi S.L. Sibiryakov 

oʻzining “Bola xavf ostida (giyohvandlik, ichkilikbozlik, zoʻravonlik, jinoyat muammolarni 

qanday oldini olish mumkin:...)” nomli maqolasida  patriarxal oila tipidagi jamiyatdagi deviant-

ijtimoiy ogʻish koʻrinishlarning past darajasi ham koʻrsatadi, deb qayd etgan.[13;74-b] Aksincha, 

yaqin va uzoq xorijning aksariyat mamlakatlarida ham oila patriarxiasining barbod etilishi 

aslida buzgʻunchi xulq-atvorning salbiy koʻrinishlari, jumladan, oilaviy zoʻravonlik: xiyonat, 

ajrim harakatlarning koʻpayishiga olib keldi. 

Bolalarga nisbatan zoʻravonlik asrlar davomida qoʻllanilgan. Bolaning hayotini saqlab 

qolish yoki qolmaslik toʻgʻrisidagi qaror koʻp jihatdan ota-onalarning moddiy imkoniyatlariga, 

u joylashgan jamiyatning iqtisodiy, tibbiy va taʼlim resurslariga, shuningdek, uning xavfsizligiga 

bogʻliq boʻlgan. Rus olimi I.S. Kon, etnografik tadqiqotlarga asoslanib, resurs taʼminotiga qarab, 

qadimgi jamiyat jamiyat aʼzolari sonini tartibga solish maqsadida baʼzan goʻdaklarni oʻldirishga 

murojaat qilgan[8;216-b]. Olima A.V. Bazarovaning “Inqirozdagi oila: bolalarga nisbatan 

zoʻravonlik (nazariy va empirik tahlil)” nomli asarida keltirilishicha, faqat milodning IV asrida 

chaqaloqlarni oʻldirish jinoyat deb hisoblana boshlagan, biroq qonunchilikdagi taqiq qayd 

etilgan salbiy hodisani toʻliq bartaraf eta olmagan[3;23-b]. 

Shuningdek, L.S. Alekseeva oʻzining “Oilada bolalarga nisbatan zoʻravonlik muammolari” 

nomli maqolasida quyidagilarni keltirib oʻtgan: bolalarga nisbatan shafqatsiz munosabatda 

boʻlishga ajdodlarimiz mafkurasi: din, urf-odat, rasm-rusum, marosimlar ham yordam bergan. 

Bolani oʻldirish kasallik va bepushtlikni davolaydi, deb ishonilgan. Binolarning mustahkamligini 

taʼminlash uchun bolalar qurbonlik qilib, poydevor ostiga koʻmilgan[16;17-b]. Qadim 

zamonlardan beri ota-onalar oʻz farzandlarining hayoti va taqdirini mulk kabi tasarruf etishgan. 

Qadimgi jamiyat oʻzini saqlab qolish instinktiga boʻysunib, bolalar va qariyalarga nisbatan zaif 

va kasallardan qutulish strategiyasini qoʻllagan[15;108-b].  

“Oilaviy huquqiy munosabatlar” tushunchasi qonunda mustahkamlanmagan, lekin u 

nikoh, qarindoshlik, farzandlikka olish yoki ota-ona qaramogʻisiz qolgan bolalarni 

joylashtirishning boshqa shakllaridan kelib chiqadigan, oila huquqi normalari bilan tartibga 

solinadigan ijtimoiy munosabatlar sifatida tushunilgan. Ilmiy adabiyotlarda Oʻzbekiston 

Respublikasida oilaviy zoʻravonlikning oldini olishni huquqiy tartibga solish davriyligi mavjud 

emas. Mavjud meʼyoriy-huquqiy baza va huquqni qoʻllash amaliyotini tahlil qilish muallifga 

koʻrib chiqilayotgan faoliyat turini rivojlantirishning toʻrt bosqichini aniqlashga imkon berdi: 

birinchi — boshlangʻich — Zardushtiylik davr; ikkinchisi – Islom dini ; uchinchisi – Turkiston 

ASSR; toʻrtinchisi — Oʻzbekiston SSSR; beshinchisi- zamonaviy davr mustaqil Oʻzbekiston 

Respublikasi. 

Umuman, “Avesto” tadqiqotchisi H.Homidovning fikricha: ““Avesto”da qarindoshlarning 

oʻzaro oila qurishi man etilgan. Shuningdek, koʻp bolali oilalarga davlat hisobidan nafaqa 

tayinlash kerakligi belgilangan, bir yoʻla 2-3 ta tugʻgan ayollar mukofot olishga musharraf 

boʻlgan, deb taʼkidlanadi”[21;21-b]. 

Patriarxal oila Markaziy Osiyo xalqlarida eramizdan oldingi birinchi ming yilliklarda 

oilaning eng dastlabki tarixiy shakli sifatida vujudga kelgan. Oilaning boʻlinib ketishi, oʻrniga 

kichik-kichik oilalarning tarkib topishi eramizning birinchi ming yilligi oʻrtalaridan boshlanadi 

va deyarli XX asrlargacha davom etganligi qayd etiladi[17;16-b]. 

Islom dini Turkistonda tarqalgach, nikoh-oila huquqiy munosabatlari Qurʼoni 

Karim[18], Shariat va Odat qoidalari, shuningdek Muhammad paygʻambarimiz (s.a.v.)ning 

hadislari bilan tartibga solinganligini bilamiz. 

Nikoh-oila munosabatlarini tartibga solish maqsadida olim Ahmadhoji Maqsudiyning 

1912-yilda “Sharʼiy hukmlar toʻplami” nomli qoʻllanma maktab-madrasalar talabalari va barcha 

moʻmin-musulmonlar uchun nashr qilingan. 

Sovet oila huquqining tarixi quyidagilardan boshlangan. 1917-yilgi davlat toʻntarishidan 

soʻng ayollarni jamiyatda va oilada goʻyo kamsitadigan qoidalar asosan bekor qilinib, nikoh va 

oila toʻgʻrisida yangi qonunlar qabul qilingan. Xususan, bular — “Fuqarolik nikohi, bolalar va 

fuqarolik holatlarini qayd etishni olib borish”[19] va “Nikohdan ajralish toʻgʻrisida”[20] gi 

dekretlar hisoblanadi.  

Turkiston ASSRda nikoh va oilaga oid muhim huquqiy masalalar 1918-yil 16-dekabrda 

qabul qilingan “Fuqarolik holati dalolatnomalari, nikoh, oila va vasiylik huquqi haqidagi RSFSR 

qonunlar kodeksi” asosida hal qilinganligini bilamiz[22;40-b]. 

1924-yil 17-aprelda Butunbuxoro Markaziy Ijroiya Komiteti maishiy jinoyatlar 

toʻgʻrisida dekret qabul qilingan. Unga koʻra: 1. Ayollarning erkiga qarshi zoʻrlik qilib oʻgʻirlash. 

2. Jinsiy jihatdan balogʻatga yetmagan qizlarni nikohga olish maqsadida oʻgʻirlash. 3. Ayollarning 

xohishiga zid ravishda nikoh rasm-rusumlarini oʻtkazish yoki nikohni qayd ettirish 

taʼqiqlangan. Bundan tashqari, BXSRning maishiy jinoyatlar toʻgʻrisidagi qonuni nikoh huquqi 

borasida chiqarilgan yagona hujjat sanaladi[23]. 

1921-yil 3-iyulda Xorazm Xalq Sovet Respublikasida Xalq Komissarlari Sovetining nikoh 

toʻgʻrisidagi 1-sonli buyrugʻi chiqqanligini bilamiz. Unga koʻra, nikoh yoshi yigitlar uchun 17, 

qizlar uchun 16 yosh deb qayd etilgan. Agar qiz yoshlik vaqtida birontaga unashtirib qoʻyilgan 

boʻlsa-yu nikoh yoshiga toʻlganda unga turmushga chiqishga rozi boʻlmasa, u holda kelinning 

ota-onasi qiz uchun olingan qalinni qaytarishlari lozim boʻlgan. Xorazm Respublikasida milliy 

davlat chegaralanishi oʻtkazilgandan soʻng ham xotin-qizlarning ahvolida uncha oʻzgarish 

boʻlmagan. Qozilik sudlari, ruhoniy dindorlarning taʼsiri nikoh-oila munosabatlarini tartibga 

soluvchi shariat normalari barqaror boʻlishini taʼminlagan. 

1926-yildan boshlab faqat RSFSRda emas, balki barcha ittifoqdosh respublikalarda 

nikoh-oila qonunchiligini yangilash jarayoni boshlanganligini bilamiz. Jumladan, 1926-yili 

Ukrainada, 1927-yili Belorussiya va Armanistonda, 1928-yili Ozarbayjonda, 1929-40-yili 

Tojikistonda, 1930-yili Gruziyada, 1935-yili Turkmanistonda yangi Nikoh-oila kodekslari qabul 

qilingan. 

Oilaviy zoʻravonlik — bu oiladagi shaxslar oʻrtasidagi oʻzaro munosabatlarning eng 

keskin muammoli shakli, shu jumladan, 

a) jismoniy zoʻravonlik (tanaga shikast yetkazish, kaltaklash, sochni yulish, chimchilash 

va boshqalar);  

b) jinsiy zoʻravonlik; 

d) ruhiy yoki ogʻzaki zoʻravonlik (qoʻrqitish, baqirish, soʻkinish, haqorat qilish); 

e) iqtisodiy zoʻravonlik (oilada toʻliq iqtisodiy qaramlik sharoitlarini yaratish, yashash, 

uy-joy, oziq-ovqat va boshqalardan mahrum qilish);  

f) diniy aqidaparastlikka asoslangan ruhiy zulm; 

g) xulq-atvor erkinligini cheklash (uy qamogʻida saqlash, doʻstlar, qarindoshlar bilan 

muloqot qilishda toʻsiqlar) va qarindosh yoki qarindoshning hayotiga, sogʻligʻiga, jinsiy 

daxlsizligi va erkinligiga tahdid soladigan boshqa taʼsir va boshqa insoniy qadriyatlar bilan 

himoyalangan boʻladi. Shunday qilib, oilaviy taʼsir qilishning yana bir shakli sifatida psixotrop 

zoʻravonlik qoʻllaniladi, bunda giyohvandlik vositalari yoki kuchli taʼsir etuvchi psixotrop 

vositalar uy xoʻjaligi aʼzolarining tanasiga majburlash, ishontirish va aldash yoʻli bilan kiritiladi, 

shaxsning psixofiziologik holatini oʻzgartiradi, uning erkinlik irodasini falaj qiladi. Shuningdek, 

keksa qarindoshlarning harakatchanligini majburan cheklash uchun ular turli dorilar 

yordamida davolash ham kiradi. 

Muhokama. Moddiy dunyoning muhim tarkibiy qismi boʻlgan zoʻravonlik insoniyat 

jamiyati tarixida qadim zamonlardan to hozirgi kungacha: qabila jamoasida zaiflarning 

oʻldirilishidan XX asrdagi jahon urushlarigacha va insoniyatning zamonaviy ommaviy qirgʻin 

vositalaridan foydalanish butunlay yoʻq boʻlib ketish xavfi bilan birga keladi.  

Baʼzi tadqiqotchilar hozirgi kunda oilaviy zoʻravonlik taʼrifini shakllantirishga harakat 

qilmoqdalar. Shunday qilib, taniqli olimlar A.V.Lisova va N.G.Shchitovlar oilaviy zoʻravonlikni 

“har ikki tomon ishtirok etadigan davom etayotgan nizolarning surunkaliligi va davomiyligi 

bilan tavsiflangan ikki tomonlama faol va/yoki passiv zoʻravonlik” deb tushunishadi. 

Bizningcha, mazkur taʼrif munozarali koʻrinmoqda. Taʼrif faqat “sheriklar/turmush oʻrtoqlar 

oʻrtasidagi zoʻravonlik” ni oʻz ichiga oladi, boshqa oila aʼzolari: nabira-buvi, oʻgay oʻgʻil, oʻgay 

ota. Bizningcha, A. V. Lisova va N. G. Shchitova olimlarning pozitsiyasi: zoʻravonlik faqat ikki 

tomonlama oʻzaro taʼsir bilan chegaralanadi, uch tomonlama oʻzaro taʼsir istisno 

qilinmoqda,yaʼni, koʻp tomonlama: masalan, kuyov — qaynona va ota-ona, oʻgay ota — oʻgay qiz 

va bobo, garchi amalda bunday zoʻravonlik holatlari ham uchraydi. Shuni alohida taʼkidlashimiz 

zarurki, er-xotinning zoʻravonligi boʻyicha ish nihoyatda dolzarb hisoblanadi[9;234-245-

betlar]. 

Oilaviy zoʻravonlikni tadqiq qilishda “zoʻravonlik” atamasining “tor” talqini keng 

tarqalgan. Xususan, aksar olimlar faqat jismoniy, aqliy va jinsiy taʼsirlarni tahlil qilganlar[4;24-

b]. Bizning fikrimizcha, E.V. Nikulchenkovaning jismoniy va ruhiy zoʻravonligini hissiy taʼsir 

bilan toʻldirish oqilona sanaladi[10;140-b].  

Shuningdek, Yu.M. Antonyan – “intellektual” zoʻravonlik kamsitish, hokimiyatni 

suiisteʼmol qilish, bolalar, qariyalar va boshqa fuqarolarning huquqlari va qonuniy 

manfaatlariga zarar yetkazish (masalan, jinoyat sodir etishga jalb qilish), uy-joy daxlsizligini 

buzish, ruhiy kasalliklar shifoxonasiga noqonuniy joylashtirish shaklida namoyon boʻladi[2;54-

55-betlar]. Aksar tadqiqotchilar ushbu atamaning jinoiy-huquqiy tushunchasiga asoslanib, 

taʼsir xarakterini yanada cheklaydilar va faqat jismoniy va ruhiy taʼsirnigina zoʻravonlik deb 

tasniflaganlar[6;3-b].  

Natijalar. Shunisi eʼtiborga sazovorki, oilaviy zoʻravonlik va uning turlarining taʼriflari 

Oʻzbekiston Respublikasi yuridik adabiyotida juda keng tarqalmoqda, milliy qonunchiligimizda 

2023-yilda huquqiy kodifikatsiyaga erishgan.  

Jumladan, 2024-yilning 16-iyul kuni Oliy Majlis Qonunchilik palatasining navbatdagi 

majlisida oilaviy (maishiy) zoʻravonliklardan himoyalash choralari kuchaytirilishi munosabati 

bilan Oʻzbekiston Respublikasining ayrim qonun hujjatlariga oʻzgartirish va qoʻshimchalar 

kiritishni nazarda tutuvchi qonun loyihasi birinchi oʻqishda konseptual jihatdan koʻrib chiqildi 

va 3-oʻqishda qabul qilindi. Qonun loyihasi bilan, Oʻzbekiston Respublikasining Jinoyat, Jinoyat-

protsessual va Maʼmuriy javobgarlik toʻgʻrisidagi kodekslarning ayrim moddalariga oʻzgartish 

va qoʻshimchalar kiritish taklif etilgandi. Xususan, Oʻzbekiston Respublikasining Jinoyat 

kodeksining oilaviy (maishiy) zoʻravonlik toʻgʻrisidagi 1261-moddasi bolaga nisbatan oilaviy 

(maishiy) zoʻravonlik qilganlik uchun javobgarlik bilan toʻldirildi. Ungacha amaldagi normada 

er-xotin yoki oilada birga yashovchi boshqa shaxslarga nisbatan oilaviy (maishiy) zoʻravonlik 

qilganlik uchun jinoiy javobgarlik nazarda tutilgan boʻlsa-da, bu harakatlarni bolaga nisbatan 

sodir etganlik uchun javobgarlik nazarda tutilmagan edi. Shuningdek, Jinoyat-protsessual 

kodeksining 583-moddasi “Oilaviy (maishiy) zoʻravonlik bilan bogʻliq ishlar yuzasidan yarashuv 

toʻgʻrisidagi ariza sud muhokamasining istalgan bosqichida, ammo sud alohida xonaga 

(maslahatxonaga) kirishidan oldin berilishi mumkin”mazmunidagi ikkinchi qism bilan 

toʻldirilmoqda. Maʼmuriy javobgarlik toʻgʻrisidagi kodeksda ham bolaga nisbatan oilaviy 

(maishiy) zoʻravonlik qilganlik uchun javobgarlik belgilash nazarda tutilmoqda[24]. Mazkur 

qonun loyihasining qabul qilinishi bolalar va xotin-qizlarning tazyiq va zoʻravonlikka uchrashini 

oldini olish choralari samaradorligini oshirishga, oilalardagi maʼnaviy-axloqiy muhit 

yaxshilanishini taʼminlashga xizmat qilishi qayd etishimiz zarur. 

Xulosa. Shunday qilib, xorijiy davlatlarda ham bu norma tegishli Qonunlari bilan oʻz 

aksini topgan. Jumlada, Moldova Respublikasining 2007-yil 1-martdagi 45-XVI-sonli “Oilaviy 

zoʻravonlikning oldini olish va unga qarshi kurashish toʻgʻrisida”gi Qonunining 2-moddasiga 

muvofiq: “maishiy zoʻravonlik — oʻz-oʻziga aloqador boʻlmagan har qanday qasddan jismoniy 

yoki ogʻzaki harakat yoki harakatsizlik. — bir oila aʼzosi tomonidan boshqa oila aʼzolariga, shu 

jumladan bolalarga nisbatan sodir etilgan jismoniy, jinsiy, ruhiy, maʼnaviy yoki iqtisodiy taʼsir, 

moddiy yoki maʼnaviy zarar yetkazish shaklida boshqalarni himoya qilish”[11]. Maʼnaviy 

zoʻravonlik oila aʼzolaridan birining intilishlarini taqiqlash, cheklash, masxara qilish va jazolash, 

madaniy, etnik, til yoki diniy qadriyatlarga kirishni taqiqlash, cheklash, masxara qilish va 

jazolash orqali maʼnaviy va axloqiy ehtiyojlarni qondirish ahamiyatiga putur yetkazish yoki 

kamaytirish deb taʼriflanadi.  

Bundan tashqari, Ukrainada qabul qilingan “Oilaviy zoʻravonlikning oldini olish 

toʻgʻrisida”gi Qonunga[12;70-b] koʻra, oiladagi jismoniy zoʻravonlik bir oila aʼzosining boshqa 

oila aʼzosini qasddan kaltaklashi, badaniga shikast yetkazishi, buning natijasida 

jabrlanuvchining oʻlimi, jismoniy yoki ruhiy salomatligining buzilishiga, shaʼni va qadr-

qimmatiga zarar yetkazilishiga kelib chiqishi mumkin boʻlgan zoʻravonlik harakatlarini, oiladagi 

jinsiy, ruhiy va iqtisodiy zoʻravonlik taʼriflarini belgilab qoʻygan. Xususan, oiladagi jinsiy 

zoʻravonlik – bir oila aʼzosi tomonidan boshqa oila aʼzosining jinsiy daxlsizligiga qonunga xilof 

ravishda hujum qilish, shuningdek, voyaga yetmagan oila aʼzolariga nisbatan jinsiy xarakterdagi 

harakatlar (pedofiliya);  

oiladagi ruhiy zoʻravonlik — bir oila aʼzosining boshqa oila aʼzosining ruhiyatiga ogʻzaki 

haqorat yoki tahdid, taʼqib qilish, qoʻrqitish orqali taʼsiri bilan bogʻliq boʻlgan, ataylab hissiy 

noaniqlikni, himoya qila olmaslikni keltirib chiqaradigan va ruhiy salomatligiga zarar yetkazishi 

mumkin boʻlgan zoʻravonlik.;  

oiladagi iqtisodiy zoʻravonlik- bir oila aʼzosining boshqa oila aʼzosini uy-joy, oziq-ovqat, 

kiyim-kechak va jabrlanuvchi qonun hujjatlarida nazarda tutilgan huquqqa ega boʻlgan boshqa 

mol-mulkdan yoki mablagʻlardan qasddan mahrum qilish, uning oʻlimiga olib kelishi, jismoniy 

yoki ruhiy salomatligining buzilishiga olib kelishi mumkin[12;70-b]. 

Xulosa qilib aytganda, tizimli yondashuv maqola muallifiga oilaviy zoʻravonlikni quyidagi 

asoslar boʻyicha tasniflash imkonini beradi: 

1) zoʻravonlik turlari boʻyicha (jismoniy, psixologik; jinsiy; axloqiy yoki hissiy; 

mafkuraviy, shu jumladan siyosiy, diniy; intellektual; tibbiy, shu jumladan giyohvandlik. oila 

aʼzosiga zarar yetkazadigan iqtisodiy zoʻravonlik;  

2) zoʻrlagan va jabrlanuvchi (er-xotin, ota-oʻgʻil, kelin) oʻrtasidagi oilaviy aloqaga koʻra;  

3) qonuniylik (huquqiy, jinoiy);  

4) xususiyatlariga koʻra (ijtimoiy, huquqiy)[5;4-b] ; 

5) zoʻravonlik obyekti boʻyicha (shaxsning jismoniy daxlsizligi; insonning hayoti, 

sogʻligʻi; uning erkinligi; insonning har qanday organi, toʻqimalari yoki fiziologik funksiyasining 

normal ishlashi); 

6) zoʻravonlik oqibatlarining tabiati boʻyicha (jabrlanganlar soni; yetkazilgan zarar sifati: 

oʻlim, sogʻliq, shaʼni, qadr-qimmati va erkinligiga zarar yetkazish, jismoniy azob-uqubatlar, 

jabrlanuvchining ijtimoiy mavqeyining istalmagan oʻzgarishi natijasida nogironlik, bolaning oʻz 

joniga qasd qilishi);  

7) motiv bilan (oʻz manfaati, hukmronlik uchun kurash, rashk); 

8) zoʻravonlik taʼsirining davomiyligi boʻyicha. 

